
Shri ShivanirajanastotraM

શ્રીશિવનીરાજનસ્તોત્રમ્

ૐ નમઃ શિવાય ।
જય ગઙ્ગાધર  હર શિવ જય ગિરિજાધીશ
શિવ જય ગૌરીનાથ ત્વં માં પાલય નિત્યં
ત્વં માં પાલય શમ્ભો કૃપયા જગદીશ॥
ૐ હર હર હર મહાદેવ॥
પારિજાતહરિચન્દનકલ્પદ્રુમનિચયૈઃ શિવ કલ્પ૦
કુસુમિતલતાવિતાનૈ૨ર્ગુઞ્જદ્ભ્રમરમયૈઃ ।
ઉન્મદકોકિલકૂજિતશિખિકેકારુચિરૈઃ  હર શિખિ૦
સહકારૈશ્ચ કદમ્બે ૨ ર્ભૃઙ્ગવધૂમુખરૈઃ ॥ ૧॥
ૐ હર હર હર મહાદેવ॥
મુદિતહંસયુગખેલત્સારસપરિવારૈઃ શિવ સાર૦
ભ્રમરયુવતિમુખરામ્બુજ ૨ સુભગૈઃ કાસારૈઃ ।
હારિણિ કલધૌતાદ્રેર્દેશે મણિરચિતે હર દેશે૦
ભવને સુખમાસીનં ૨ ચિન્તામણિનિચિતે॥ ૨॥
ૐ હર હર હર મહાદેવ॥
પીઠે ગિરિજાસહિતં ચન્દ્રકલાધવલં શિવમિન્દુક૦
વિશરણશરણં દેવં ૨ વિપત્ક્ષયપ્રબલમ્ ।
સમ્પદ્વિધાનરસિકં જગદઙ્કુરકન્દં  હર જગ૦
પ્રણમામો વયમીશં ૨ ચિત્પરમાનન્દમ્॥ ૩॥
ૐ હર હર હર મહાદેવ॥
યસ્યાગ્રેસ્મરવધ્વો વિબુધાધિપસહિતાઃ શિવ વિબુ૦
મુદિતમનોહરવેષા ૨ લાસ્યકલામહિતાઃ ।
તાથૈ તાથૈ તથેતિ વિવિધં નૃત્યન્તિ હર વિવિધં-

કિઙ્કિણિનૂપુરશિઞ્જિત ૨ રુચિરં વલ્ગન્તિ॥ ૪॥
ૐ હર હર હર મહાદેવ॥
તાન્ધિક ધિનકિત્થથેતિ વિવિધં વાદયતે શિવ વિવિધં-
મૃદઙ્ગમમરી  કાચિત્ ૨ રુચિરં નાદયતે ।
વીણાં કાચિદ્રમણી ગાનવિદાભરણા હર ગાન૦
ગાયતિ કલમપરાચિત્ ૨ ચિન્તિતહરચરણા॥ ૫॥
ૐ હર હર હર મહાદેવ॥
રમયા સહિતો વિષ્ણુર્બ્રહ્મા સાવિત્ર્યા શિવ બ્રહ્મા૦
જિષ્ણુર્નૃત્યતિ ભક્ત્યા ૨ મુદિતમનાઃ શચ્યા ।
તુમ્બુરુરુચિતં મુરજં વિવિધં વાદયતે હર વિવિધં૦
નારદમુનિરપિ વીણાં ૨ મહતીં  નાદયતે॥ ૬॥
ૐ હર હર હર મહાદેવ॥
તં પ્રસન્નવદનં પ્રભુમિન્દુકલાભરણં શિવમિન્દુ૦
પ્રણમામઃ કરુણાબ્ધિં  ૨ તાપત્રયહરણમ્ ।
દેવાસુરમણિમુકુટૈર્નીરાજિતચરણં હર નીરા૦
ભક્તાભીષ્ટદકલ્પં ૨ કાતરજનશરણમ્॥ ૭॥
ૐ હર હર હર મહાદેવ॥
જટાકિરીટે ગઙ્ગાં  ચન્દ્રકલાં ભાલે શિવમિન્દુકલાં૦
નેત્રેષ્વિન્દુશિખીના ૨ નધરે સ્મિતમમલે ।
કણ્ઠે ગરલં પાણૌ વરમભયં શૂલં હર વર૦
પીયૂષં કટિદેશે ૨ કૃત્તિં   ચ દુકૂલમ્॥ ૮॥
ૐ હર હર હર મહાદેવ॥
શ્રીગિરિરાજકિશોરીમઙ્કે નિદધાનં શિવમઙ્કે૦
નિખિલસુરાસુરમૌલીન્ ૨ ચરણેઽમિતદાનમ્ ।
શમ્ભું તડિદભિગૌરં કૃતનાગાભરણં હર કૃત૦
ભજતિ સ ગચ્છતિ મુક્તિં  ૨ તિમિરાપાકરણમ્॥ ૯॥
ૐ હર હર હર મહાદેવ॥
નિરુપધિકરુણાસિન્ધુર્ભીતત્રાણપરઃ શિવ ભીત૦

2 sanskritdocuments.org



શ્રીશિવનીરાજનસ્તોત્રમ્

દુઃખક્ષતયે ભૂયાત્ ૨ કાતરબન્ધુવરઃ ।
યઃ શ્વેતં યમભીતં સ્મૃતમાત્રોઽરક્ષત્ હર સ્મૃતમા૦
મા ભૈષીરિતિ વાદી ૨ કાલં સમતક્ષત્॥ ૧૦॥
ૐ હર હર હર મહાદેવ॥
આનન્દાય મહેશો યુષ્માકં ભવતાત્ શિવ યુષ્માકં૦
જન્મજરામૃતિશોકાત્ ૨ કરુણાનિધિરવતાત્ ।
યેન સુરાસુરનિવહસ્ત્રાતો વિષભીતો હર ત્રાતો-
નીલકણ્ઠ ઇતિ ભૂયો ૨ નિગમગણૈર્ગીતઃ॥ ૧૧॥
ૐ હર હર હર મહાદેવ॥
યઃ સૃષ્ટ્યાદિવિધાનં બ્રહ્માચ્યુતરુદ્રૈઃ શિવ બ્રહ્મા-
નિજરૂપૈસ્તનુતે યો ૨ દુર્જ્ઞેયઃ ક્ષુદ્રૈઃ ।
તં પ્રકાશસુખમચ્છં બાધાવધિમીશં હર બાધા૦
તનુભેદૈરિવ ભિન્નં ૨ શ્રયત ધિયામીશમ્॥ ૧૨॥
ૐ હર હર હર મહાદેવ॥
॥ ૐશાન્તિઃ શાન્તિઃ શાન્તિઃ॥
ઇતિ શ્રીહૃષીકેશકૈલાસનિવાસિવિદ્વદ્વરિષ્ઠબ્રહ્મનિષ્ઠપરમહંસ-
પરિવ્રાજકાચાર્ય્ય ૧૦૮ શ્રીમત્સ્વામિપ્રકાશાનન્દપુરી-
ભિર્વિનિર્મિતં     શિવનીરાજનસ્તોત્રં સમ્પૂર્ણમ્॥

The Arati is sung in the tune of well known

jaya jagadIsha hare Arati. The 0 at the end

refers to the implied repetition, for example

કલ્પદ્રુમનિચયૈઃ શિવ કલ્પ૦ means

કલ્પદ્રુમનિચયૈઃ શિવ કલ્પદ્રુમનિચયૈઃ
With other repetion

કિઙ્કિણિનૂપુરશિઞ્જિત ૨ રુચિરં વલ્ગન્તિ means

કિઙ્કિણિનૂપુરશિઞ્જિત કિઙ્કિણિનૂપુરશિઞ્જિત રુચિરં વલ્ગન્તિ

